
ᖃᓄᐃᓕᕐᓂᖓ  
 

ᐅᕙᓂ ᒫᑦᓯ 12, 2012, ᐊᐃᕖᑦ (ᓴᓪᓕᓂ) ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑲᑐᔾᔨᖃᑎᒌᖏᑦ ᓇᑦᓯᐅᔾᔨᓚᐅᕐᒪᑕ 
ᑎᑎᖅᑲᓂᒃ ᐅᕗᖓ ᒥᓂᔅᑕᖓᑦ ᐊᕙᑎᓕᕆᔩᑦ, ᒐᕙᒪᓐᑯᑦ ᓄᓇᕗᑦᒥ ᐅᖃᕐᑐᑎᒃ ᐃᓱᒫᓗᒍᑎᒥᓂᒃ ᐱᓪᓗᒋᑦ 
ᐃᓄᐃᓴᓪᓕᕙᓪᓕᐊᓂᖏᑦ ᑐᒃᑐᐃᑦ ᓴᓪᓖᑦ ᕿᑭᖅᑖᓗᐊᓂ ᐊᒻᒪᓗ ᑐᑦᓯᕋᕐᑐᑎᒃ ᐅᑯᐊ ᑲᑎᑦᑐᒋᑦ ᐊᔪᙱᑕᑦ 
ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ ᐃᓕᔭᐅᖁᓪᓗᒋᑦ ᐱᓗᐊᑦᑕᐃᓕᒍᑏᑦ ᑐᒃᑐᓂᒃ.  ᐅᕙᓂ ᐄᑉᕆᓕ 
2012, ᐆᒪᔪᓕᕆᔨᕐᔪᐊᑦ ᑐᑦᓯᕋᕐᕕᐅᓚᐅᕐᑐᑦ ᐋᖀᖁᔭᐅᓪᓗᑎᒃ ᐃᓱᒪᓕᐅᕈᒻᒥᒃ ᐱᓪᓗᒋᑦ ᑲᑎᑦᑐᒋᑦ ᐊᔪᙱᑕᑦ 
ᐊᖑᓇᒃᓱᑕᐅᓂᕐᒥᒃ ᐃᒫᑎᒋ 1000 ᑐᒃᑐᐃᑦ ᒫᓂ 2012/2013 ᐊᖑᓇᓱᓐᓇᕐᒥ (ᐱᒋᐊᕐᕕᓕᒃ ᔪᓚᐃ 1, 2012) ᐊᒻᒪᓗ 
ᐊᖑᓇᓱᓐᓂᕐᒧᑦ ᒪᓕᒐᑦ ᐊᔪᕐᑎᓪᓗᒍ ᐊᖑᓇᓱᓐᓂᖅ ᐱᕈᕇᕐᓯᒪᔪᓂᒃ ᐸᓐᓂᕐᓂᒃ ᐊᒻᒪᓗ ᐊᕐᓇᓂᒃ ᓄᒡᕋᓕᓐᓂᒃ.  

ᐅᕙᓂ ᒪᐃ 30, 2012 ᑎᑎᖅᑲᑎᒍᑦ ᐅᕗᖓ ᒥᓂᔅᑕᖓᓄᑦ ᐊᕙᑎᓕᕆᔩᑦ, ᑲᑎᒪᔩᑦ ᐅᖃᓚᐅᕐᑐᑦ ᐊᔪᕋᒥᒃ ᐋᖀᓂᕐᒥᒃ 
ᑲᒪᒍᓯᐅᔪᒃᑯᑦ ᓈᒻᒪᑦᑐᒥᒃ ᐃᓱᒪᓕᐅᕈᒻᒥᒃ ᓈᒻᒪᓈᕐᓗᒍ ᐅᕗᖓ ᔪᓚᐃ 1 ᐱᔭᕇᕐᓯᒪᒡᕕᐅᒋᐊᓕᒃ ᐊᒻᒪᓗ ᐅᖃᕐᑐᑎᒃ 
ᒥᓂᔅᑕ ᐋᖀᖁᓪᓗᒍ ᐊᑐᑲᐃᓐᓇᓂᐊᕐᑐᒥᒃ ᐃᓱᒪᓕᐅᕈᒻᒥᒃ.  ᑭᖑᕐᖓᒍᑦ ᐱᓚᐅᕐᑐᓂ ᑖᒃᑯᓂᖓ ᑎᑎᖅᑲᓂᒃ ᒥᓂᔅᑕᖓᑦ 
ᐊᕙᑎᓕᕆᔩᑦ ᐋᖀᓚᐅᕐᑐᑦ ᐊᑐᑲᐃᓐᓇᓂᐊᕐᑐᒥᒃ ᐃᓱᒪᓕᐅᕈᒻᒥᒃ ᐊᒻᒪᓗ ᐋᕿᑦᑐᒋᑦ ᑲᑎᑦᑐᒋᑦ ᐊᔪᙱᑕᑦ 
ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ ᑕᐃᒫᒃ ᐅᖃᐅᑕᐅᒪᒻᒪᑕ, ᐱᒋᐊᕐᕕᓕᒃ ᔪᓚᐃ 1, 2012 ᐅᕗᖓ 
ᔫᓂ 30, 2013. 

ᐊᒡᕌᒍ ᐊᓂᒍᕐᑎᓪᓗᒍ, ᐅᕙᓂ ᒪᐃ 3, 2013, ᐆᒪᔪᓕᕆᔨᕐᔪᐊᑦ ᐱᓚᐅᕐᑐᑦ ᑎᑎᖅᑲᓂᒃ ᐅᕙᙵᑦ ᒐᕙᒪᓐᑯᑦ ᓄᓇᕗᑦᒥ 
ᐱᓕᕆᒡᕕᖓᑦ ᐊᕙᑎᓕᕆᔩᑦ ᑐᑦᓯᕋᕐᑐᑎᒃ ᐋᕿᒋᐊᕈᒻᒥᒃ ᐅᖓᒡᕙᕆᐊᕐᓗᒍ ᐊᑐᑲᐃᓐᓇᕐᑐᖅ ᑎᓕᐅᕈᑦ ᑎᒃᒐᓱᐊᕐᓂᖓᓂ 
ᔫᓂ 30, 2014.  ᐅᕙᓂ ᒪᐃ 15, ᑲᑎᒪᔩᑦ ᑭᐅᓚᐅᕐᑐᑦ ᐅᕘᓇ ᐃᓱᒪᓕᐅᕈᑎᒃᑯᑦ: 

ᐋᕿᑦᑕᐅᕗᖅ ᐃᒫᒃ ᐆᒪᔪᓕᕆᔨᕐᔪᐊᑦ ᑐᓴᕐᑎᑦᓯᓗᑎᒃ ᒥᓂᔅᑕᖓᓂᒃ ᐊᕙᑎᓕᕆᔩᑦ ᑲᒪᒋᓪᓗᖏᑦ ᐊᓚᒃᑲᕐᓯᒪᔪᑦ 
ᐆᒪᔪᓕᕆᔨᕐᔪᐊᑦ ᐊᖏᖃᑕᐅᒻᒪᑕ ᐃᒫᒃ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐃᒫᑎᒋ 1000 
ᐊᑐᐃᓐᓇᕐᓗᒋᑦ ᑎᑭᒐᓱᐊᕐᓂᖏᓐᓂ ᐅᑯᐊ: 

1. 2013ᒥ ᐱᑕᕐᑐᓂᒃ ᖃᐅᔨᓴᕐᓂᖅ ᐱᔭᕇᕋᓱᐊᕐᓂᖓᓂ; 
2. ᖃᐅᔨᔭᑦ ᐱᑕᖃᕐᑐᓂᒃ ᖃᐅᔨᓴᕐᓂᕐᒥᒃ ᑐᓂᔭᐅᓗᑎᒃ; 
3. ᑐᑦᓯᕋᐅᑏᑦ ᐆᒪᔪᓕᕆᔨᕐᔪᐊᑦ ᐃᓱᒪᓕᐅᕈᑎᖓᓂᒃ ᐱᔭᐅᓗᑎᒃ; ᐊᒻᒪᓗ 
4. ᐆᒪᔪᓕᕆᔨᕐᔪᐊᑦ ᐋᖀᓗᑎᒃ ᑲᒪᒍᓯᐅᔪᒃᑯᑦ ᓈᒻᒪᑦᑐᒥᒃ ᐃᓱᒪᓕᐅᕈᒻᒥᒃ. 

 
ᑎᑎᖅᑲᑦ ᐅᖃᕐᓯᒪᓚᐅᕐᒥᔪᑦ ᐅᑯᐊ ᐆᒪᔪᓕᕆᔨᕐᔪᐊᑦ ᑲᒪᒋᐊᖃᕐᒪᑕ ᓈᓂᕐᒥᒃ ᕿᒥᒡᕈᓂᕐᒥᒃ ᐊᑐᑲᐃᓐᓇᕐᑐᒥᒃ 
ᐃᓱᓕᐅᕈᒻᒥᒃ, ᐊᒻᒪᓗ ᑭᖑᕐᖓᒍᑦ ᐱᓚᐅᕐᓗᑎᒃ 2013ᒥ ᓈᓴᐃᓂᕐᒥᒃ ᖃᐅᔨᔭᓂᒃ ᐊᒻᒪᓗ ᑐᑦᓯᕋᐅᒻᒥᒃ ᐃᓱᒪᓕᐅᕈᒻᒥᒃ 
ᐅᕙᙵᑦ ᐱᓕᕆᒡᕕᖓᑦ ᐊᕙᑎᓕᕆᔩᑦ ᑲᑎᒪᔩᑦ ᑲᒪᓂᐊᕐᒪᑕ ᑭᒃᑯᓕᒫᓂᒃ ᓈᓚᑦᑎᑦᓯᓂᕐᒥᒃ ᑕᒪᓐᓇ ᐱᓪᓗᒍ. 

ᑕᐃᑲᓂ ᓰᑎᒻᐱᕆ 2013 ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (ᐆᒪᔪᓕᕆᔨᕐᔪᐊᑦ ᐅᕝᕙᓘᓐᓃᑦ ᑲᑎᒪᔩᑦ) 
ᑲᑎᒪᓪᓗᑎᒃ (RM003-2013), ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᑦ ᐊᕙᑎᓕᕆᔩᑦ ᑐᓂᓯᓚᐅᕐᑐᑦ ᑐᑦᓯᕋᐅᒻᒥᒃ 
ᐃᓱᒪᓕᐅᕈᒻᒥᒃ ᐅᕗᖓ ᐆᒪᔪᓕᕆᔨᕐᔪᐊᑦ ᐃᓄᐃᓴᓪᓕᒋᐊᖁᓪᓗᒋᑦ ᐅᓪᓗᒥ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ 
ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ (ᐅᐃᒍᖓ 1) ᐅᕙᙵᑦ 1000 ᐅᕗᖓ 800 ᐊᒻᒪᓗ ᐱᓯᒪᑐᐃᓐᓇᕐᓗᒋᒃ ᒪᒡᕉᒃ 
ᐊᖑᓇᓱᓐᓂᕐᒧᑦ ᒪᓕᒑᒃ ᐊᔪᕈᑕᐅᔫᒃ ᐊᖑᓇᓱᓐᓂᕐᒥᒃ ᐊᕐᓇᓂᒃ ᓄᒡᕋᓕᓐᓂᒃ ᐊᒻᒪᓗ ᐱᕈᕇᕐᓯᒪᔪᓂᒃ ᐸᓐᓂᕐᓂᒃ.  
ᑕᐃᑲᓂ ᑲᑎᒪᓂᕐᒥ ᑲᑎᒪᔩᑦ ᐋᖀᓚᐅᕐᑐᑦ ᐃᓱᒪᓕᐅᕈᒻᒥᒃ ᐊᑐᕈᒪᓪᓗᒍ ᑭᒃᑯᓕᒫᓂᒃ ᓈᓚᑦᑎᑦᓯᓂᖅ ᑕᒪᓐᓇ ᐱᓪᓗᒍ. 
ᐅᖃᓕᒪᐅᓯᕆᒐᓱᐊᕐᑐᒋᑦ ᐋᕿᑦᓱᕆᐊᖃᕐᑐᑦ ᓈᓚᑦᑎᑦᓯᓂᕐᒧᑦ ᐆᒪᔪᓕᕆᔨᕐᔪᐊᑦ ᐊᑐᓚᐅᕐᑐᑦ ᓯᕗᕐᖓᒍᑦ ᓈᓚᑦᑎᑦᓯᓂᐅᑉ 
ᑲᑎᒪᓂᕐᒥᒃ ᐅᖄᓚᐅᑎᒃᑯᑦ ᐱᖃᑎᒋᓪᓗᒋᑦ ᐊᐅᓚᑦᓯᖃᑕ ᐅᕙᓂ ᓰᑎᒻᐱᕆ 27, 2013.  ᐱᖃᑕᐅᔪᑦ ᐅᖄᓚᐅᑎᒃᑯᑦ 
ᐅᖃᓚᐅᕐᑐᑦ ᑲᑎᒪᔩᑦ ᐊᑐᕆᐊᖃᕆᐊᖏᑦ ᑕᑯᓐᓇᖃᑦᒌᓪᓗᓂ ᓈᓚᑦᑎᑦᓯᓂᕐᒥᒃ ᓴᓪᓕᓂ.  ᑭᓯᐊᓂ, ᐱᑕᖃᙱᓗᐊᕐᒪᑕ 
ᑐᔪᕐᒥᕕᑦᓴᑦ ᓴᓪᓕᓂ ᐊᔪᕐᓇᓚᐅᕐᑐᖅ ᓈᓚᑦᑎᑦᓯᓂᖅ ᑕᐃᑲᓂ.  ᐃᑉᐱᒋᒐᓱᐊᕐᑐᒍ ᑲᑎᒪᔩᑦ ᐱᓯᒪᒐᓗᐊᕐᒪᖔᑕ 
ᓈᒻᒪᓂᕐᐹᓂᒃ ᐊᑐᐃᓐᓇᕐᓂᒃ ᑐᓴᕋᑦᓴᓂᒃ ᐃᓚᐅᓂᐊᕐᑐᓂᒃ ᓈᓚᑦᑎᑦᓯᓂᕐᒥ, ᐃᓄᐃᓴᑦᑐᑦ ᐆᒪᔪᓕᕆᔨᕐᔪᐊᓂ 
ᐃᖅᑲᓇᐃᔭᕐᑏᑦ, ᑲᑎᒪᔨᐅᖃᑕᑦ, ᐊᒻᒪᓗ ᐊᐅᓚᑦᓯᖃᑕᑦ ᓂᐅᒡᕈᓚᐅᕐᑐᑦ ᓴᓪᓕᓄᑦ ᑲᒪᒋᓪᓗᖑ ᓯᕗᕐᖓᒍᑦ− 
ᓈᓚᑦᑎᑦᓯᓂᐅᑉ ᑐᓴᕐᕕᖃᕋᓱᐊᕐᑐᓂ ᑲᑎᒪᓂᕐᒥᒃ.  ᓴᓪᓕᒥᐅᑦ ᖃᐃᖅᑯᔭᐅᓚᐅᕐᑐᑦ ᐊᒥᖅᑳᕈᑎᒋᓗᒋᑦ ᖃᐅᔨᒪᓂᖏᑦ 
ᐱᓪᓗᒋᑦ ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ, ᐊᒻᒪᓗ ᐱᓗᐊᕐᑐᒥᒃ ᑐᓂᓯᓗᑎᒃ ᐃᑲᔪᕈᑎᓂᒃ ᐅᑯᓄᖓ ᐱᔾᔪᑎᓄᑦ: 

• ᐃᓱᒪᒋᔭᑦ ᐃᓄᐃᓴᓪᓕᒋᐊᕐᓗᒋᑦ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐅᕙᙵᑦ 1000 ᐅᕗᖓ 800 
ᐆᒪᔪᑦ; 

• ᐅᓪᓗᒥ ᐊᖑᓇᓱᓐᓂᕐᒧᑦ ᒪᓕᒐᑦ ᐅᖃᕐᓯᒪᔪᑦ ᑭᓇᑐᐃᓐᓇᖅ ᐊᖑᓇᓱᒋᐊᖃᙱᓚᑦ ᐱᕈᕇᕐᓯᒪᔪᓂᒃ ᐸᓐᓂᓂᒃ 
ᐅᕝᕙᓘᓐᓃᑦ ᐊᕐᓇᓂᒃ ᓄᒡᕋᓕᓐᓂᒃ; ᐊᒻᒪᓗ 

• ᐋᕿᑦᑕᐅᓂᖏᑦ ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᑦ. 
 

ᑲᑎᒪᓂᖅ ᐊᑐᕐᑕᐅᓚᐅᕐᑐᑦ ᐅᑦᑑᐱᕆ 23, 2013 ᓄᓇᓕᓐᓂ ᕿᑎᒃᕕᒃᒥ ᐅᕙᙵᑦ 6:00 – 9:00 ᐅᓐᓄᒃᑯᑦ.  
ᐃᒫᓪᓗᐊᒐᓚᒃ 40 ᐃᓄᐃᑦ ᐅᐸᓚᐅᕐᑐᑦ.  ᐅᑯᐊ ᐅᓂᒃᑳᑦ ᓇᐃᓈᕈᑏᑦ ᑲᑎᒪᓂᕐᒥᒃ.  ᐊᑐᕐᓂᖃᕐᑐᑦ ᑲᑎᒪᔾᔪᑎᒥᓃᑦ 
ᐱᔭᐅᒍᓐᓇᕐᑐᑦ ᐅᕙᙵᑦ ᐆᒪᔪᓕᕆᔨᕐᔪᐊᓂᒃ ᑐᑦᓯᕋᕐᑐᖃᕐᐸᑦ. 

ᑲᑎᒪᔾᔪᑎᑦᓴᑦ 
 

ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᖓᑦ 
ᓯᕗᕐᖓᒍᑦ−ᓈᓚᑦᑎᑦᓯᓂᐅᑉ ᑐᓴᕐᕕᖃᕋᓱᐊᕐᓂᕐᒧᑦ ᑲᑎᒪᓂᖅ 

 
ᓴᓪᓕᓂ ᕿᑎᕐᕕᒃᒥ 

 
ᐅᑦᑑᐱᕆ 23, 2013 

 
6−9 ᐅᓐᓄᒃᑯᑦ 

 
 
 
ᑐᑦᓯᐅᑦ 
 
ᖃᐅᔨᒃᑲᐃᒍᑏᑦ 
 
ᐱᒋᐊᕈᑏᑦ ᐅᖃᐅᓯᑦᓴᑦ (ᑲᑎᒪᓂᕐᒥ ᐃᑦᓯᕙᐅᑕᖅ) 
 
ᐅᓂᒃᑳᖑᑎᓂᖏᑦ ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᑦ ᐊᕙᑎᓕᕆᔩᑦ ᑐᑦᓯᕋᐅᑎᖓᑦ (ᒐᕙᒪᓐᑯᑦ ᓄᓇᕗᑦᒥ ᑭᒡᒐᖓᑦ) 
 
ᓄᓇᓕᓐᓂᒃ ᐅᖃᐅᓯᑦᓴᑦ ᐊᒻᒪᓗ ᐊᐱᖅᑯᑏᑦ ᐱᓪᓗᒋᑦ ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ ᐊᒻᒪᓗ ᒐᕙᒪᓐᑯᑦ ᓄᓇᕗᑦᒥ 
ᑐᑦᓯᕋᐅᑎᖓᑦ:  ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ, ᐊᖑᓇᓱᓐᓂᕐᒧᑦ ᒪᓕᒐᑦ, ᐊᒻᒪᓗ ᐊᓐᓇᐅᒪᔾᔪᑕᐅᒋᐊᓖᑦ 
ᖃᓄᐃᓪᓗᐊᕐᓂᖏᑦ 
 
 
ᓯᕗᕐᖓᒍᑦ ᓈᓚᑦᑎᑦᓯᓂᐅᑉ ᑐᓴᕐᕕᖃᕋᓱᐊᕐᓂᕐᒥᒃ ᑲᑎᒪᓂᕐᒧᑦ ᒪᓕᒐᑦ 
 
1. ᐃᓘᓐᓇᑎᒃ ᑭᒃᑯᑐᐃᓐᓇᐃᑦ ᑲᑎᒪᔪᓃᑦᑐᑦ ᐅᖃᕈᒪᒍᑎᒃ ᐅᕝᕙᓘᓐᓃᑦ ᐊᐱᖅᓱᕈᒪᒍᑎᒃ ᖁᒻᒧᐊᑎᑦᓯᒋᐊᖃᕐᑐᑦ 

ᐊᒡᒐᒥᓂᒃ, ᐊᒻᒪᓗ ᐅᖃᓕᑕᐃᓐᓇᕐᓗᑎᒃ ᑲᑎᒪᓂᕐᒧᑦ ᐃᑦᓯᕙᐅᑕᐅᑉ ᐊᑎᖓ ᐅᖃᕐᐸᐅᒃ. 
 

2. ᐃᓘᓐᓇᑎᒃ ᑭᒃᑯᑐᐃᓐᓇᐃᑦ ᑲᑎᒪᔪᓃᑦᑐᑦ ᐅᖃᕆᐊᖃᕐᑐᑦ ᐊᑎᕐᒥᓂᒃ ᐅᖃᓕᒪᓚᐅᙱᓂᕐᒥᓂ.  ᑕᒪᓐᓇ 
ᐃᑲᔪᕐᓂᐊᕐᒪᑦ ᐃᖅᑲᕐᑐᐃᕕᒃᒥ ᐊᓪᓚᑦᑎ ᐅᐸᑦᓯᒪᔪᑦ ᐊᓚᒃᑲᐃᓂᕐᒥᒃ ᑲᑎᒪᔾᔪᑎᒥᓂᕐᓂᒃ ᑲᑎᒪᓂᕐᒥ.  ᑲᑎᒪᓂᐅᑉ 
ᐊᐅᓚᑕᐅᓂᖓ ᓂᐱᓕᐅᕐᑕᐅᓂᐊᕐᒥᔪᖅ ᑕᐃᒪ ᐅᓂᒃᑳᓂᒃ ᐊᓚᒃᑲᐃᔪᖃᕈᓐᓇᕐᓂᐊᕐᒪᑦ ᐊᒻᒪᓗ ᐃᓚᐅᓗᑎᒃ 
ᑕᐃᑲᓂ ᑭᒃᑯᓕᒫᓂᒃ ᓈᓚᑦᑎᑦᓯᓂᕐᒧᑦ ᑎᑎᖅᑲᓄᑦ ᑲᒪᒋᓂᐊᕐᑕᖏᓐᓄᑦ ᐆᒪᔪᓕᕆᔨᕐᔪᐊᑦ. 

 
3. ᑲᑎᒪᓂᕐᒥ ᐃᑦᓯᕙᐅᑕᖅ ᐃᓱᒪᕐᓱᕐᐳᖅ ᐃᓕᓯᓂᕐᒥᒃ ᓈᒻᒪᑦᑐᒥᒃ ᐱᕕᑦᓴᐅᔪᑦ ᑭᓪᓕᖏᓐᓂᒃ ᐅᓂᒃᑳᕐᑐᓄᑦ, 

ᑎᑎᕋᕐᓯᒪᔪᓄᑦ ᐊᒻᒪᓗ ᐊᐱᖅᑯᑎᓄᑦ. 
 
4. ᐃᓘᓐᓇᑎᒃ ᑲᑎᒪᓂᕐᒥ ᐱᖃᑕᐅᔪᑦ ᐱᑦᓯᐊᖃᑦᑕᐅᑎᒌᒋᐊᖃᕐᑐᑦ ᐃᒻᒥᓄᑦ, ᐆᒪᔪᓕᕆᔨᕐᔪᐊᓂ ᑲᑎᒪᔨᓂᒃ ᐊᒻᒪᓗ 

ᐃᖅᑲᓇᐃᔭᕐᑎᓂᒃ, ᐊᒻᒪᓗ ᐊᐅᓚᑦᓯᖃᑕᐅᔪᓂᒃ.  ᑲᑎᒪᓂᕐᒥ ᐱᖃᑕᐅᔪᑦ ᐱᑦᓯᐊᕈᓐᓃᕐᐸᑕ ᐊᓂᖁᔭᐅᒍᓐᓇᕐᑐᑦ 
ᑲᑎᒪᓂᕐᒥᒃ. 

ᐱᖃᑕᐅᔪᑦ: 
 
ᑲᒪᖃᑕᐅᔪᓄᑦ ᐃᓚᐅᔪᑦ: 
ᐱᓐ ᖁᕕᖅ, ᐃᑦᓯᕙᐅᑕᖅ, ᐆᒪᔪᓕᕆᔨᕐᔪᐊᑦ 
ᐋᓇ ᒪᒡᒋᐅᕋ, ᑐᑭᒧᐊᕐᑎᑦᓯᔨᐅᑲᐃᓐᓇᕐᑐᖅ ᐆᒪᔪᕐᓂᒃ ᐊᐅᓚᑦᓯᓂᕐᒧᑦ, ᐆᒪᔪᓕᕆᔨᕐᔪᐊᓂ 
ᓯᐊᕋ ᓯᐱᓐᓱᕐ, ᐆᒪᔪᕐᓂᒃ ᐊᐅᓚᑦᓯᓂᕐᒧᑦ ᐆᒪᔪᓕᕆᔨ, ᐆᒪᔪᓕᕆᔨᕐᔪᐊᓂ 
ᓄᐊ ᑲᓪᓚᒃ, ᐃᑦᓯᕙᐅᑕᖅ ᐅᕙᓂ ᓴᓪᓕᓂ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ 
ᒦᓴ ᐊᑯᐊᕐᔪᒃ, ᐃᑦᓯᕙᐅᑕᖅ ᐅᕙᓂ ᐊᕐᕕᖅ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐊᒻᒪᓗ ᑐᖏᓕᖓ 
ᐃᑦᓯᕙᐅᑕᖅ ᐅᕙᓂ ᑭᕙᓪᓕᕐᒥ ᐆᒪᔪᓕᕆᔩᑦ ᑲᑎᒪᔨᖏᑦ 
ᒥᑦᔅ ᑳᒻᐳᓪ, ᐊᕕᑦᑐᕐᓯᒪᔪᓂ ᐆᒪᔪᓕᕆᔨ, ᒐᕙᒪᓐᑯᑦ ᓄᓇᕗᑦᒥ 
ᒋᓕᓐ ᕗᐃᓕᐊᒻᔅ, ᐆᒪᔪᓕᕆᓂᕐᒧᑦ ᐊᑐᐊᒐᕐᓂᒃ ᖃᐅᔨᒪᔨ, ᓄᓇᕗᑦ ᑐᙵᕕᒃ ᑎᒥᖓᑦ 
 
ᐆᒪᔪᓕᕆᔨᕐᔪᐊᓂ ᐃᖅᑲᓇᐃᔭᕐᑏᑦ: 
ᑳᕐᓚ ᓕᑐ, ᐆᒪᔪᕐᓂᒃ ᐊᐅᓚᑦᓯᓂᕐᒧᑦ ᐆᒪᔪᓕᕆᔨ 
ᐄᕕ ᐊᒪᕈᐊᓕᒃ, ᑐᓵᔨ 
ᓖᑎᐊ ᔭᐃᓐᔅ, ᑐᓵᔨ 
ᐊᑦᑎᐊᓪ ᔫᓐᔅ, ᑲᑎᒪᔾᔪᑎᓂᒃ ᐊᓪᓚᑦᑎ 
 
ᐅᖃᓕᒪᔪᑦ: 
ᔮᑭ ᓇᖅᑯᓛᖅ 
ᓄᐊ ᑲᓪᓚᒃ 
ᔪᐊᓇᓯ ᓇᖅᑯᓛᖅ 
ᐲᑕ ᓇᖅᑯᓛᖅ 
ᕉᑕ ᐸᓕᐊᖅ 
ᔮᓂ ᓂᖏᐅᖓᓐ 
ᐃᖅᓱᕐᑐᖅ ᐃᑦᑐᖅ 
ᐸᐅᓗᓯ ᓇᖅᑯᓛᖅ 

ᓇᐃᓈᕈᑏᑦ ᒐᕙᒪᓐᑯᑦ ᓄᓇᕗᑦᒥ ᐅᓂᒃᑳᖏᓐᓄᑦ  
 

ᒥᑦᔅ ᑳᒻᐳᓪ ᐅᓂᒃᑳᓚᐅᕐᑐᖅ (ᐅᐃᒍᖓ 2) ᖃᓄᐃᓯᒪᓂᖓᓂᒃ ᐊᒻᒪᓗ ᖃᓄᐃᓕᕐᓂᖏᓐᓂᒃ ᓴᓪᓖᑦ ᕿᑭᖅᑖᓗᐊᓂ 
ᑐᒃᑐᐃᑦ.  ᐅᖃᓚᐅᕐᑐᖅ ᐃᒫᒃ ᒐᕙᒪᓐᑯᑦ ᓄᓇᕗᑦᒥ ᐱᓕᕆᖃᑎᖃᕐᓂᕐᒪᑕ ᓴᓪᓕᓂ ᐊᖑᓇᓱᒃᑏᑦ ᐊᒻᒪᓗ 
ᒥᑭᒋᐊᕐᓂᐊᕐᑏᑦ ᑎᒥᖏᓐᓂᒃ ᑐᓂᓯᒐᓱᐊᕐᑐᑎᒃ ᑐᑦᓯᕋᐅᒻᒥᒃ ᐃᓄᐃᓴᓪᓕᒋᐊᖁᓪᓗᒋᑦ ᑲᑎᑦᑐᒋᑦ ᐊᔪᙱᑕᑦ 
ᐊᖑᓇᓱᒃᑕᐅᓂᕐᒥᒃ ᐅᕙᙵᑦ 1000 ᐅᕗᖓ 800 ᐆᒪᔪᑦ ᐃᓱᒪᓕᖁᖁᑕᐅᖁᓪᓗᒋᑦ ᑲᑎᒪᔨᓄᑦ.  ᒐᕙᒪᓐᑯᑦ ᓄᓇᕗᑦᒥ 
ᑐᓂᓯᓚᐅᕐᑐᑦ ᐅᑯᓂᖓ ᖃᓄᐃᓯᒪᓂᖓᓄᑦ ᑐᓴᕋᑦᓴᓂᒃ ᐱᓪᓗᒋᑦ ᓴᓪᓖᑦ ᕿᑭᒻᑖ;ᐊᓕ ᑐᒃᑐᐃᑦ:  

o 2000−2001ᒥ ᖃᐅᔨᓚᐅᕐᒪᑕ ᐃᓪᓚᐅᑖᕐᐸᓐᓂᖏᑕ ᐊᑯᓚᐃᓐᓂᖏᑦ ᑐᒃᑐᐃᑦ ᕿᑭᖅᑕᒥ ᐃᓄᐃᓴᓪᓕᓂᕐᒪᑕ 
ᐅᕗᖓ 50%.  ᓯᕗᓪᓖᑦ ᒥᒃᓴᐅᓴᒍᑏᑦ ᐃᓪᓚᐅᑖᕐᑕᕐᓂᖏᓐᓄᑦ ᐃᒪᐃᓪᓗᐊᓚᐅᕐᑐᑦ 90%. 

o 2002−2003ᒥ Brucellosis (ᐃᒻᒪᓐᓇᐃᑦ) ᓇᓗᓇᐃᕐᑕᐅᓚᐅᕐᑐᑦ ᐱᑕᖃᕆᐊᖏᑦ ᑐᒃᑐᓂ.  Brucellosis 
ᕿᑐᕐᖏᐅᕈᑎᖏᓐᓂ ᖃᓂᒪᓇᖅ ᐊᕐᓇᖏᓐᓄᑦ ᕿᑐᕐᖏᐅᕈᓐᓇᐃᓪᓕᒍᑕᐅᓲᖅ.  ᐊᕐᓇᖏᑦ 
ᖃᓄᐃᒍᓐᓃᕈᓐᓇᕐᑐᑦ ᑕᐃᒫᒃ ᖃᓂᒪᖃᓚᐅᕐᑐᑎᒃ ᐃᓗᐊᓂ ᐊᑕᐅᓯᖅ ᒪᒡᕉᓐᓄᑦ ᐊᒡᕌᒎᓐᓂ. 

o 2007ᒥ, ᐳᓪᓕᕐᓯᒪᔪᐊᓗᐃᑦ ᐃᔾᔪᖏᑦ ᖃᐅᔨᔭᐅᓚᐅᕐᑐᑦ ᐸᓐᓂᕐᓂ ᐊᒻᒪᓗ ᐊᐅᖏᕐᑕᐅᒻᒪᑕ ᐊᓚᒃᑲᐃᓚᐅᕐᑐᑦ 
ᐊᖑᑎᖏᑦ ᐊᑦᑐᕐᑕᐅᒋᐊᖏᑕ ᑕᒪᑦᓱᒧᖓ ᖃᓂᒪᓇᕐᒧᑦ.  ᐊᖑᑏᑦ ᑐᒃᑐᐃᑦ ᖃᓄᐃᒍᓐᓃᕈᓐᓇᕐᒥᔪᑦ ᑕᐃᒫᒃ 
ᖃᓂᒪᓚᐅᕐᑐᑎᒃ ᑭᓯᐊᓂ ᖃᐅᔨᒪᓇᙱᑦᑐᖅ ᐊᑯᓂᒃ ᐊᑦᑐᐃᓂᖃᕐᒪᖔᑦ Brucellosis ᐊᖑᑐᓂᒃ ᑐᒃᑐᓂᒃ. 

o ᐃᑲᔪᕋᓱᐊᕐᑐᒋᑦ ᑐᒃᑐᐃᑦ ᐅᑎᕐᔫᒥᑎᑕᐅᒐᓱᐊᕐᓂᖏᑦ ᒐᕙᒪᓐᑯᑦ ᓄᓇᕗᑦᒥ ᒥᓂᔅᑕᖓᑦ ᐊᕙᑎᓕᕆᔩᑦ 
ᐋᖀᓚᐅᕐᐳᖅ ᐊᑐᑲᐃᓐᓇᓂᐊᕐᑐᒥᒃ ᑎᓕᐅᕈᒻᒥᒃ ᐅᕙᙵᑦ ᔪᓚᐃ 1, 2012 ᐅᕗᖓ ᔫᓂ 30, 2013.  
ᐊᑐᑲᐃᓐᓇᕐᑐᖅ ᑎᓕᐅᕈᑦ ᐋᖀᒍᑕᐅᓚᐅᕐᑐᑦ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐃᒫᑎᒋ 1000 ᐊᒻᒪᓗ 
ᐊᔪᓕᕈᑕᐅᓪᓗᑎᒃ ᐊᖑᓇᓱᒃᑕᐅᓂᖏᓐᓂᒃ ᐊᕐᓇᐃᑦ ᓄᒡᕋᖃᕐᑐᑦ ᐊᒻᒪᓗ ᐱᕈᕇᕐᓯᒪᔪᑦ ᐸᓐᓃᑦ.  

o ᒪᐃ 2013ᒥ, ᐊᑐᑲᐃᓐᓇᕐᑐᖅ ᑎᓕᐅᕈᑎ ᐊᑯᓂᐅᓕᕆᐊᓚᐅᕐᑐᖅ ᑎᑭᒐᓱᐊᕐᓂᖓᓂ ᔫᓂ 30, 2014.  
o ᑕᐃᒪᓕ ᐊᑐᑲᐃᓐᓇᕐᑐᑦ ᑎᓕᐅᕈᑦ ᐱᑕᖃᓕᕐᒪᑦ ᐃᓄᐃᓴᓪᓕᕙᓪᓕᐊᓂᖏᑦ ᑐᒃᑐᐃᑦ ᓱᒃᑲᐃᓪᓕᓚᐅᕐᑐᑦ. 
o ᖃᖓᑕᔫᒃᑯᑦ ᓈᓴᐃᓂᖅ ᑲᒪᒋᓚᐅᕐᑕᖓᑦ ᒐᕙᒪᓐᑯᑦ ᓄᓇᕗᑦᒥ ᐅᕙᓂ ᒪᐃ 2013 ᐊᒻᒪᓗ ᑕᒪᓐᓇ 

ᐊᓚᒃᑲᐃᔪᖅ ᐃᓄᐃᓴᑦᑐᓂᒃ ᐃᓄᐃᓴᓪᓕᕙᓪᓕᕆᐊᖏᑦ.  ᑭᓯᐊᓂ, ᓱᓕ ᐃᓄᐃᓴᓪᓕᕙᓪᓕᐊᒻᒪᑕ ᐊᑐᓕᖁᔭᖅ 
ᐃᒪᐃᑦᑑᓚᐅᕐᑐᖅ ᐃᓄᐃᓴᓪᓕᒋᐊᒃᑲᓂᕐᓗᒋᑦ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐅᕗᖓ 800 ᐆᒪᔪᑦ.  

o ᐊᓯᐊᑦᑕᐅᖅ ᐱᔾᔪᑕᐅᓚᐅᕐᑐᖅ ᐊᐅᓪᓚᕐᑎᑦᓯᕙᓐᓂᖅ ᑐᒃᑐᒥᓂᕐᓂᒃ ᐊᓯᖏᓐᓄᑦ ᐊᕕᑦᑐᕐᓯᒪᓂᓕᓐᓄᑦ 
ᓄᓇᕗᑦᒥ.  ᐊᖏᔪᐊᓗᓐᓂᒃ ᑐᒃᑐᒥᓂᕐᓂᒃ ᐊᐅᓪᓚᑎᑦᓯᔪᖃᕐᐸᓚᐅᕐᒪᑦ ᓴᓪᓕᓂᒃ ᐊᓯᖏᓐᓄᑦ ᓄᓇᕗᑦᒥ 
ᓄᓇᓕᓐᓄᑦ.  ᑕᒪᓐᓇ ᐱᑕᖃᕐᑐᓄᑦ ᐃᓄᐃᓴᓪᓕᕙᓪᓕᕈᑕᐅᓚᐅᕐᒥᔪᖅ.  

o ᓯᕗᕐᖓᒍᑦ ᐊᑐᓕᕐᓂᖓᑕ ᐊᑐᑲᐃᓐᓇᕐᑐᖅ ᑎᓕᐅᕈᑦ ᐅᓗᕆᐊᓇᕐᓯᓚᐅᕐᑐᖅ ᓄᖑᓐᓂᐊᕆᐊᖏᑦ ᐊᑕᖏᕐᑐᑎᒃ 
ᑐᒃᑐᐃᑦ ᐃᓗᐊᓂ 5 ᐅᕗᖓ 10 ᐊᒡᕌᒍᑦ ᑭᓯᐊᓂ ᑕᒪᓐᓇ ᐊᓯᔾᔨᕐᓯᒪᓕᕐᑐᖅ ᐱᔾᔪᑕᐅᓪᓗᓂ ᑲᑎᑦᑐᒋᑦ 
ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ.  

o ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᑦ ᐊᕙᑎᓕᕆᔩᑦ ᑲᒪᓂᐊᕐᓂᕋᕐᑐᑦ ᖃᖓᑕᔫᒃᑯᑦ ᓈᓴᐃᒃᑲᓂᕐᓂᕐᒥᒃ 
ᐅᐱᕐᖔᖓᓂ 2015.  ᑕᐃᒪ ᑕᐃᑲᓂ ᑐᒃᑐᐃᑦ ᖃᐅᔨᓇᕐᐸᑕ ᓈᒻᒪᑦᑐᒥᒃ ᓇᓗᓇᙱᒋᐊᖓ ᐅᑎᕐᔫᒥᒋᐊᖏᑦ, 
ᒐᕙᒪᓐᑯᑦ ᓄᓇᕗᑦᒥ ᑕᑯᓐᓇᕋᓱᐊᕐᓂᐊᕐᑐᑦ ᐊᑐᓕᖁᔨᓂᕐᒥᒃ ᐆᒪᔪᓕᕆᔨᕐᔪᐊᓂᒃ ᐲᕐᑕᐅᖁᓗᒋᑦ ᑲᑎᑦᑐᒋᑦ 
ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ. 

ᐊᐱᖅᑯᑏᑦ ᓴᓪᓕᓂ ᓄᓇᖃᕐᑐᓂᒃ ᐱᓪᓗᒋᑦ ᐅᓂᒃᑳᖏᑦ ᐅᑯᐊ ᒐᕙᒪᓐᑯᑦ ᓄᓇᕗᑦᒥ 
 
Brucellosis:  

o ᐊᐱᖅᑯᑦ:  ᓂᕿᖐᑦ ᖃᓄᐃᙱᓚᑦ ᓂᕆᓗᒋᑦ? ᑭᐅᔾᔪᑦ:  Brucellosis ᓯᐊᒻᒪᕈᓐᓇᕐᑐᖅ ᐃᓄᓐᓄᑦ 
ᓂᕆᔭᐅᑉᐸᑦ ᖃᓂᒪᖃᕐᑑᑉ ᓂᕿᖓ.  ᑭᓯᐊᓂ, ᐆᑕᐅᑦᓯᐊᕐᐸᑦ ᑐᖁᒍᑕᐅᓲᑦ ᖃᐱᒡᕈᓄᑦ.  ᓈᒻᒪᓂᕐᐹᖑᒻᒥᔪᖅ 
ᐊᑐᕐᓗᒍ ᖃᐅᔨᒪᓂᓯ.  ᖃᓂᒻᒪᒃᑯᕕᑦ ᐊᑐᕋᔭᕐᑐᑎᒃ ᓄᕙᓕᕐᓂᐊᖂᔨᓂᕐᒥᒃ.  ᑭᐅᔾᔪᑦ:  ᐊᐅᖏᕐᑕᐅᓗᓂ 
ᓄᓇᑦᓯᓐᓂ ᐋᓐᓂᐊᕕᒃᒥ ᖃᐅᔨᓇᕐᑐᖅ ᑕᐃᒪᐃᑦᑐᒥᒃ ᖃᓂᒪᖃᕐᒪᖔᕐᐱᑦ.  ᖃᓂᒪᓇᐃᑦ ᐊᓯᐅᒍᓐᓇᕐᑐᑦ 
ᐄᔭᒐᕐᓗᓂ. 

o ᐊᐱᖅᑯᑦ:  ᑐᒃᑐᓂ, Brucellosis ᖃᓄᐃᒍᓐᓃᕈᑕᐅᒍᓐᓇᖃ?  ᑭᐅᔾᔪᑦ:  ᖃᐅᔨᒪᔪᒍᑦ ᐊᓯᐅᖅᑰᔨᓲᖑᒻᒪᑦ 
ᐊᕐᓇᖏᓐᓂᒃ ᑐᒃᑐᐃᑦ ᑭᓯᐊᓂ ᖃᐅᔨᒪᙱᑦᑐᒍᑦ ᖃᓄᑎᒋ ᐊᑯᓂᐅᑎᒋᔪᒥᒃ ᐊᑦᑐᐃᒻᒪᖔᑦ ᐊᖑᑎᓂᒃ ᑐᒃᑐᓂᒃ.  
ᖃᐅᔨᒪᔪᒍᑦ ᐃᓚᖏᓐᓂ ᐊᖑᑎᓂ Brucellosis ᓱᕋᒍᑕᐅᒍᓐᓇᕐᒪᑦ ᐃᔾᔪᖏᓐᓄᑦ ᑖᒃᑯᐊ 
ᕿᑐᕐᖏᑎᑦᓯᒍᓐᓇᐃᓕᓪᓗᑎᒃ ᐃᓅᓯᕐᒥᓂ. 

o ᐊᐱᖅᑯᑦ:  Brucellosis ᓇᓗᓇᐃᕐᑕᐅᓚᐅᕐᓯᒪᔪᖅ 2002−2003ᒥ.  ᑕᒪᓐᓈ ᓯᕗᓪᓕᕐᐹᖑᕙ ᖃᓂᒪᑖᕐᓇᖅ 
ᑕᐃᒪᙵᑦ ᑐᒃᑐᐃᑦ ᑕᒪᐅᖓᕐᑕᐅᓚᐅᕐᓯᒪᒻᒪᑕ ᓴᓪᓖᑦ ᕿᑭᖅᑖᓗᐊᓄᑦ 1967ᒥ?  ᑭᐅᔾᔪᑦ:  ᐃᓱᒪᒋᓗᒍ 
Brucellosis ᐄ. 

o ᐊᐱᖅᑯᑦ:  ᑕᒪᒃᑯᐊᓕ ᐊᓯᖏᑦ ᑐᒃᑐᓄᑦ ᖃᓂᒪᓇᐃᑦ ᓴᓪᓖᑦ ᕿᑭᖅᑖᓗᐊᓂ?  ᑭᐅᔾᔪᑦ:  ᐱᑕᖃᕐᓯᒪᔪᑦ 
ᑎᑎᕋᕐᑕᐅᒪᔪᓂᒃ ᑐᓴᕋᑦᓴᓂᒃ ᐱᓪᓗᒋᑦ ᖁᐱᒡᕈᐃᑦ ᑕᐃᔭᑦ Besnoitia − ᑖᒃᑯᐊ ᑕᐅᑦᑐᖏᑦ 
ᒪᓂᖃᑦᓴᐃᒍᑕᐅᖂᔨᔪᑦ ᐃᓗᐊᓂ ᐊᒥᖓᑕ.  ᑕᑯᓯᒪᙱᑦᑐᒍᑦ ᐊᖏᔪᒥᒃ ᐊᑦᑐᐃᓂᖏᓐᓂᒃ ᑕᒪᒃᑯᐊ 
ᐅᕝᕙᓘᓐᓃᑦ ᕿᑐᕐᖏᐅᕈᑎᖏᓐᓂᒃ ᑐᒃᑐᐃᑦ ᐱᔾᔪᐅᓗᑎᒃ ᑕᒪᒃᑯᐊ ᖃᓂᒪᓇᐃᑦ. 

 
ᓯᕗᓂᑦᑎᓐᓂ ᓈᓴᐃᓃᑦ: 

o ᐊᐱᖅᑯᑦ:  ᑕᐃᑲᓂ ᑭᖑᓪᓕᕐᒥ ᓴᓪᓖᑦ ᕿᑭᖅᑖᓗᐊᓂ ᑐᒃᑐᓂᒃ ᓈᓴᐃᓂᕐᒥ ᐊᑉᐸᑑᕐᔪᐊᖅ ᓈᓴᐃᕕᐅᓛᕆᕙ?  
ᑭᐅᔾᔪᑦ:  ᒐᕙᒪᓐᑯᑦ ᓄᓇᕗᑦᒥ ᓈᓴᐃᓚᐅᕐᑐᑦ ᑕᒪᒃᑭᓐᓂ ᓴᓪᓖᑦ ᕿᑭᖅᑖᓗᐊᓂ ᐊᒻᒪᓗ ᐊᑉᐸᑑᕐᔪᐊᖅᒥ 
ᐊᑕᐅᑦᓯᒃᑯᑦ ᒪᐃ 2013ᒥ ᐊᒻᒪᓗ ᓈᓴᐃᓛᕐᒥᔪᑦ ᑕᒪᒃᑭᓐᓂ ᕿᑭᖅᑖᓐᓂ ᓈᓴᐃᓕᕋᐃᒍᑎᒃ. 

o ᐊᐱᖅᑯᑦ:  ᓱᒻᒪᑦ ᑭᖑᓪᓕᕐᒥᒃ ᓈᓴᐃᓛᕐᐱᓯ 2015ᒥ ᐅᕙᓂᐅᙱᑦᑐᖅ 2014?  ᑭᐅᔾᔪᑦ:  ᒐᕙᒪᓐᑯᑦ 
ᓄᓇᕗᑦᒥ ᓈᓴᐃᖃᑦᑕᕈᒪᔫᒐᓗᐊᑦ ᐊᒡᕌᒍᑕᒫᑦ ᑭᓯᐊᓂ ᑮᓇᐅᔭᕐᑐᕈᑎᓄᑦ ᐊᒡᕕᐊᕈᑏᑦ ᐅᓪᓗᒥ 
ᑕᐃᒪᐃᒍᑕᐅᒍᓐᓇᖏᒻᒪᑕ. 
 

ᑲᑎᑦᑐᒋᑦ ᐊᔪᙱᑕᑦ ᐊᖑᓇᒃᓱᑕᐅᓂᕐᒥᒃ: 
o ᐊᐱᖅᑯᑦ:  ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᒥᓱᕈᕆᐊᕋᔭᕐᐸᒃ ᑭᖑᓪᓕᕐᒥᒃ ᓈᓴᐃᔪᖃᓚᐅᕐᑎᓪᓗᒍ?  

ᑭᐅᔾᔪᑦ:  ᐊᑐᓕᖁᔨᔪᒍᑦ ᑖᒃᑯᐊ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ 800 ᐊᑕᖁᓪᓗᒋᑦ ᑎᑭᙱᓐᓂᖓᓂ 
ᑭᖑᓪᓕᕐᒥᒃ ᓈᓴᐃᓂᖅ 2015ᒥ.  ᖃᐅᔨᒍᑦᑕ ᐱᑕᖃᕐᑐᑦ ᐅᑎᕐᔫᒥᓯᒪᒋᐊᖏᑦ ᑐᓂᓯᓛᕐᑐᒍᑦ ᐊᑐᓕᖁᔭᒥᒃ 
ᐆᒪᔪᓕᕆᔨᕐᔪᐊᓄᑦ ᑕᒡᕙᑲᐅᑎᒋᒃ ᑲᒪᒋᔭᐅᖁᓗᒍ ᐋᕿᒋᐊᕈᑦ ᐅᕝᕙᓘᓐᓃᑦ ᐲᕐᒥᒍᑦ ᑖᒃᑯᓂᖓ ᑲᑎᑦᑐᒋᑦ 
ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ.  ᑕᒪᓐᓇ ᑲᒪᒋᔭᐅᓂᖓ ᑕᖅᑭᕋᓴᐅᓗᐊᙱᑦᑐᓂᒃ ᐊᑯᓂᐅᓂᖃᕋᔭᕐᑐᖅ. 

o ᐊᐱᖅᑯᑦ:  ᖃᐅᔨᒪᔪᒍᑦ ᖁᐊᑲᐅᑎᒋᔭᕐᑐᒥᒃ ᓯᓚᓗᒐᐃᒻᒪᑦ ᑐᒃᑐᐃᑦ ᑐᖁᕋᓲᖑᒻᒪᑕ ᐊᑐᐃᓐᓇᖃᕈᓐᓃᕋᒥᒃ 
ᓂᕿᒥᓂᒃ.  ᑕᒪᓐᓈ ᐃᓱᒪᒋᔭᐅᓯᒪᕙ ᑕᒡᕙᓂ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᑐᓕᖁᔭᓂ?  
ᑭᐅᔾᔪᑦ:  ᐃᓱᒪᒋᔭᐅᓯᒪᔪᖅ.  2010−2011ᒥ ᐅᑭᐅᖃᓚᐅᕐᒪᑦ ᖁᐊᑲᐅᑎᒋᔭᑦᑐᓂᒃ ᓯᓚᓗᑉᐸᓐᓂᖓᓂᒃ ᐊᒻᒪᓗ 
ᐊᒥᓱᐊᓗᐃᑦ ᑐᒃᑐᐃᑦ ᐱᕐᓕᕋᓚᐅᕐᑐᑦ ᑐᖁᓪᓗᑎᒃ.  ᑕᐃᒪᐃᒃᑲᓂᕐᓂᕐᐸᑦ, ᐋᕿᒋᐊᕆᒃᑲᓐᓂᕋᔭᕐᑐᑦᓴᐅᔪᒍᑦ 
ᑖᒃᑯᓂᖓ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ. 

 
ᐊᖑᓇᓱᓐᓂᕐᒧᑦ ᒪᓕᒐᑦ: 

o ᐊᐱᖅᑯᑦ:  ᐊᖑᓇᓱᒋᐊᖃᙱᓇᑦᑕ ᐊᕐᓇᓂᒃ ᓄᒡᕋᓕᓐᓂᒃ ᐅᕝᕙᓘᓐᓃᑦ ᐱᕈᕇᕐᓯᒪᔪᓂᒃ ᐸᓐᓂᓂᒃ, ᑭᓯᐊᓂ 
ᐊᖑᓇᓱᒍᓐᓇᕐᑐᒍᑦ ᐊᕐᓇᓂᒃ ᓄᒡᕋᐃᑦᑐᓂᒃ.  ᐱᔾᔪᑕᐅᔪᖃᕐᐹ ᑕᑯᓐᓇᕐᓗᒍ ᐊᖑᓇᓱᓐᓂᖅ ᐊᕐᓇᓂᒃ?  ᑭᐅᔾᔪᑦ:  
ᑕᐃᒪᙵᒐᓚᒃ, ᐱᐅᕐᓱᐊᕋᓱᐊᕋᐃᒐᑦᑕ ᐱᑕᖃᕐᑐᓂᒃ, ᐊᒡᕕᐊᕈᑎᖃᒃᑲᐃᓲᖑᔪᒍᑦ ᐊᖑᓇᓱᒃᑕᐅᓂᖏᓐᓂᒃ 
ᐊᕐᓇᐃᑦ ᐊᒻᒪᓗ ᐊᖑᓇᓱᒃᑕᐅᓂᕐᓴᐅᓗᑎᒃ ᐸᓐᓃᑦ.  ᑭᓯᐊᓂ ᐅᓪᓗᒥ ᑕᑯᓯᒪᓕᕋᑦᑕ ᐃᓄᐃᓴᑦᑐᓂᒃ ᐸᓐᓂᓂᒃ 
ᓈᓴᐃᓪᓗᑕ ᐊᒻᒪᓗ ᐱᕕᑦᓴᖃᕐᑎᒐᓱᐊᕐᑕᕗᑦ ᐅᑎᕐᔫᒥᑎᒐᓱᐊᕐᑐᒋᑦ.  ᑕᐃᒪ ᐃᓄᐃᑦ ᑕᑯᓂᕐᓴᐅᕙᓕᕈᑎᒃ 
ᐸᓐᓂᓂᒃ ᐊᒻᒪᓗ ᐃᓱᒫᓗᒍᑎᖃᙱᒃᑯᑎᒃ ᑕᑯᓐᓇᕈᓐᓇᕐᑐᒍᑦ ᐲᕐᓗᒍ ᑖᓐᓇ ᐊᖑᓇᓱᓐᓂᕐᒧᑦ ᒪᓕᒐᖅ.  

ᓴᓪᓕᓂ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐃᓱᒪᒋᔭᖃᓚᐅᕐᑐᑦ ᐊᔪᕐᑎᖏᓪᓗᒋᑦ 
ᐊᖑᓇᓱᒃᑕᐅᓂᖏᑦ ᐊᕐᓇᐃᑦ ᓄᒡᕋᖃᕐᑐᑦ ᑖᓐᓇ ᐊᖑᓇᓱᓐᓂᕐᒧᑦ ᒪᓕᒐᖅ ᐊᑐᓕᕐᑎᓪᓗᒍ ᑭᓯᐊᓂ 
ᑐᓂᓯᒍᓐᓇᕋᔭᓚᐅᕋᑦᑕ ᐃᓄᐃᓴᓐᓂᕐᓴᓂᒃ ᓯᒡᒍᕈᑎᓂᒃ. 

o ᐊᐱᖅᑯᑦ:  ᓱᒻᒪᑦ ᐊᖑᓇᓱᒍᓐᓇᕐᐱᑕ ᐱᕈᕇᕐᓯᒪᙱᑦᑐᓂᒃ ᐸᓐᓂᓂᒃ ᒪᑯᓂᖓᐅᙱᑦᑐᖅ ᐱᕈᕇᕐᓯᒪᔪᑦ 
ᐸᓐᓃᑦ?  ᑭᐅᔾᔪᑦ:  ᑐᓴᕐᓯᒪᒐᑦᑕ ᐅᖃᖃᑎᒋᔾᓪᓗᒋᑦ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᑕᒪᒃᑯᐊ 
ᐱᕈᕇᕐᓯᒪᔪᑦ ᐸᓐᓃᑦ ᓈᒻᒪᓂᕐᐹᖑᒻᒪᑕ ᐊᕐᓇᓂᒃ ᑲᑎᕐᓱᐃᓪᓗᑎᒃ ᐊᒻᒪᓗ ᓄᑖᖑᓂᕐᓴᐃᑦ ᐸᓐᓃᑦ 
ᐊᑉᐸᓯᓐᓂᕐᓴᒥᒃ ᓄᓕᐅᒍᓐᓇᕐᒪᑕ.  ᐅᐱᓐᓇᕋᓂ ᐊᒥᓱᑦ ᐱᕈᕇᕐᓯᒪᔪᑦ ᐸᓐᓃᑦ ᐱᑕᖃᕐᒪᑕ Brucellosisᓂᒃ 
ᐊᒻᒪᓗ ᑕᑯᓚᐅᙱᑦᑐᒍᑦ ᐊᒥᓱᓂᒃ ᑭᖑᓪᓕᕐᐹᒥᒃ ᖃᖓᑕᔫᒃᑯᑦ ᓈᓴᐃᒐᑦᑕ ᐱᕕᑦᓴᖃᖁᓚᐅᕐᑕᕗᑦ ᒪᒡᕉᓐᓂᒃ 
ᐊᒡᕌᒎᓐᓂᒃ ᐅᑎᕐᔫᒥᑎᒐᓱᐊᕐᓗᒋᑦ.  ᒐᕙᒪᓐᑯᑦ ᓄᓇᕗᑦᒥ ᐅᑎᕐᕕᖃᕐᐸᓐᓂᐊᕐᑐᑦ ᑕᒪᑦᓱᒥᖓ ᐊᒡᕕᐊᕈᒻᒥᒃ 
ᐊᒡᕌᒍᑕᒫᑦ ᐊᒻᒪᓗ ᐱᒐᓱᐊᕐᓗᑎᒃ ᑭᐅᔾᔪᑎᓂᒃ. 
 

ᓄᓇᓕᓐᓂ ᐃᓱᒫᓗᒍᑏᑦ 
 

o ᐃᓱᒫᓗᒍᑏᑦ ᐅᖃᐅᑕᐅᓚᐅᕐᑐᑦ ᐱᓪᓗᖏᑦ ᐊᓯᖏᑦ ᓄᓇᓖᑦ ᐊᖑᓇᓱᒃᐸᑦᑐᑦ ᓴᓪᓖᑦ ᕿᑭᖅᑖᓗᐊᓂ 
ᑐᓴᐅᒪᑎᑕᐅᖁᓪᓗᒋᑦ ᐱᓪᓗᒍ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ.  
ᑖᒃᑯᐊ ᐃᓱᒫᓗᒍᑏᑦ ᑲᒪᒋᓚᐅᕐᑕᖏᑦ ᐅᑯᐊ ᓴᓪᓕᓂ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑕ 
ᐃᑦᓯᕙᐅᑕᖓᑦ ᓄᐊ ᑲᓪᓚᒃ ᑖᓐᓇ ᐅᖃᓚᐅᕐᑐᖅ ᐃᒫᒃ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐊᒻᒪᓗ 
ᒐᕙᒪᓐᑯᑦ ᓄᓇᕗᑦᒥ ᓇᑦᓯᐅᔾᔨᓐᓂᕐᒪᑕ ᑎᑎᖅᑲᓂᒃ ᐊᓯᖏᓐᓄᑦ ᓄᓇᓕᓐᓄᑦ ᑐᓴᕐᑎᑦᑐᒋᑦ ᑖᒃᑯᓂᖓ ᑲᑎᑦᑐᒋᑦ 
ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ ᐊᑐᕐᑕᐅᓕᕐᑐᑦ.  ᐋᓇ ᒪᒡᒋᐅᕋ ᐅᕙᙵᑦ 
ᐆᒪᔪᓕᕆᔨᕐᔪᐊᓂᒃ ᐅᖃᓚᐅᕐᒥᔪᖅ ᐃᒫᒃ ᑲᑎᒪᔩᑦ ᓇᑦᓯᐅᔾᔨᓐᓂᕐᒪ,ᑕ ᑎᑎᖅᑲᓂᒃ ᓇᐅᔮᓄᑦ ᐊᒻᒪᓗ ᑭᙵᕐᓄᑦ 
ᑐᓴᕐᑎᑦᑐᒋᑦ ᑭᒃᑯᓕᒫᓂᒃ ᓈᓚᑦᑎᑦᓯᓂᐅᓛᕐᑐᒥᒃ ᐊᒻᒪᓗ ᐊᑐᐃᓐᓇᐅᕕᒋᓪᓗᒋᑦ ᓇᑦᓯᐅᔾᔨᓂᕐᒥᒃ ᐅᐸᑦᑐᒥᒃ 
ᓄᓇᖓᓐᓂᒃ. 

o ᐃᓚᖏᑦ ᓄᓇᖅᑲᑎᒋᔭᐅᔪᑦ ᓄᖃᐅᔾᔨᖁᔨᓚᐅᕐᑐᑦ ᐅᕝᕙᓘᓐᓃᑦ ᐊᐅᓚᑕᐅᖁᓪᓗᒋᑦ ᓂᐅᒡᕈᑎᖃᕐᐸᑦᑐᑦ 
ᑐᒃᑐᒥᓂᕐᓂᒃ ᐊᖅᑯᑎᒋᓪᓗᒍ ᖃᕋᓴᐅᔭᖅ ᓴᓪᓖᑦ ᕿᑭᖅᑖᓗᐊᓂᒃ ᐊᓯᖏᓐᓄᑦ ᓄᓇᕗᑦᒥ ᓄᓇᓕᓐᓄᑦ.  ᓄᐊ 
ᑲᓪᓚᒃ ᐅᕙᙵᑦ ᓴᓪᓕᓂ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐅᖃᓚᐅᕐᑐᖅ ᐊᑐᓂᑦ ᐃᓪᓗᖃᕐᑐᑦ 
ᐊᔪᙱᑎᑕᐅᒻᒪᑕ ᐊᖑᓇᓱᓐᓂᕐᒥᒃ ᑎᓴᒪᓂᒃ (4) ᑐᒃᑐᓂᒃ.  ᑖᓐᓇ ᐃᓱᒪᓕᐅᕈᑦ ᐋᕿᓚᐅᕐᓯᒪᔭᖓᑦ ᐅᑯᐊ 
ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐊᒻᒪᓗ ᐊᑐᕐᑎᑕᐅᓪᓗᓂ ᐅᑯᓇᙵᑦ ᒐᕙᒪᓐᑯᑦ ᓄᓇᕗᑦᒥ.  
ᓂᕿᑦᓴᕆᒍᒪᓂᐊᕈᓂᒋᑦ ᑐᒃᑐᒥᓃᑦ ᑕᐃᒪᐃᒍᓐᓇᕐᑐᑦ; ᓂᐅᒡᕈᑎᒋᒍᒪᒍᓂᒋᑦ ᑐᒃᑐᒥᓃᑦ ᑕᐃᒪᐃᒍᓐᓇᕐᒥᔪᑦ.  
ᐅᖃᓚᐅᕐᑐᖅ ᐱᒻᒪᕆᐅᒻᒪᑦ ᐃᖅᑲᐅᒪᓗᓂ ᑕᒪᒃᑭᖏᒻᒪᑕ ᓄᓇᓕᓐᓂ ᑮᓇᐅᔾᔭᑦᓴᕈᑎᖃᕐᑐᑦ ᑕᐃᒪ 
ᐊᔪᕐᑎᑕᐅᒋᐊᖃᙱᑦᑐᑦ ᓂᐅᒡᕈᑎᖃᕐᓂᕐᒥᒃ ᑐᒃᑐᑕᒥᓂᒃ ᑕᐃᒪᐃᒍᒪᒍᑎᒃ.  ᒋᓕᓐ ᕗᐃᓕᐊᒻᔅ ᐅᕙᙵᑦ 
ᓄᓇᕗᑦ ᑐᙵᕕᒃ ᑎᒥᖓᑦ ᐅᖃᓚᐅᕐᑐᖅ ᐊᑖᒍᑦ ᑎᑎᕋᕐᓯᒪᓂᖓ 5 ᐅᑯᐊ ᓄᓇᕗᑦᒥ ᓄᓇᖁᑎᑖᕐᓂᕐᒧᑦ 
ᐊᖏᖃᑎᒌᒍᑏᑦ ᐱᓕᕆᐊᕆᙱᒻᒪᐅᒃ ᒐᕙᒪᓐᑯᑦ ᐃᓱᒪᓕᐅᕐᓂᖅ ᖃᓄᐃᓕᔭᐅᓂᐊᕐᒪᖔᑕ ᐊᙳᑕᑦ ᓂᕿᖏᑦ 
(ᓲᕐᓗ ᓂᕿᒋᓂᐊᕐᒪᖔᒍ ᐊᖑᓇᓱᒃᑑᑉ ᐅᕝᕙᓘᓐᓃᑦ ᓂᐅᒡᕈᑎᒋᓂᐊᕐᒪᖔᒍ).  ᑕᐃᒪ ᐊᖑᓇᓱᒃᑏᑦ ᐊᒻᒪᓗ 
ᒥᑭᒋᐊᕐᓂᐊᕐᑏᑦ ᑎᒥᖏᑦ ᐊᒡᕕᐊᕈᑎᖃᖁᔨᒍᑎᒃ ᐊᐅᓪᓚᑎᑦᓯᖃᑦᑕᓂᕐᒥᒃ ᓂᕿᓂᒃ ᓄᓇᒥᓐᓂᒃ ᓄᓇᕗᑦ 
ᑐᙵᕕᒃ ᑎᒥᖓᑦ ᐃᖃᔪᕐᑐᕋᔭᕐᑐᑦ ᑕᒪᑦᓱᒥᖓ.  

o ᐅᑕᐅᓯᖅ ᐊᖑᓇᓱᒃᑎ ᐅᖃᓚᐅᕐᑐᖅ ᑕᐃᒃᑯᐊ ᑎᓴᒪᑦ ᓯᒡᕈᒍᑏᑦ ᐱᒋᐊᖃᓚᐅᕐᑕᖏᑦ ᑐᓂᔭᐅᓐᓂᕐᒪᑕ ᐊᓯᐊᓄᑦ 
ᖃᐅᔨᒃᑲᕐᑕᐅᒐᓂ.  ᐅᖃᐅᔾᔭᐅᓚᐅᕐᑐᖅ ᐅᖃᖁᔭᐅᓪᓗᓂ ᐆᒪᔪᓕᕆᔨᒧᑦ ᓄᓇᓕᓐᓂ ᑕᒪᓐᓇ ᐱᓪᓗᒍ. 

o ᐊᑕᐅᓯᖅ ᐊᖑᓇᓱᒃᑎ ᐃᓱᒫᓗᒍᑎᖃᓚᐅᕐᑐᖅ ᐃᓄᐃᑦ ᐃᓱᒪᖃᑦᑕᕐᒪᑕ ᐃᓚᖏᑦ ᐊᓚᒌᑦᑐᑦ ᐱᓗᐊᕐᐸᒋᐊᖏᑦ 
ᑭᓯᐊᓂ ᐅᖃᕈᒪᓪᓗᓂ ᑕᒪᒃᑯᐊ ᐊᖑᓇᓱᑐᐃᓐᓇᕆᐊᖏᑦ ᐊᓯᒥᓄᑦ ᐃᓚᒥᓄᑦ ᐊᖑᓇᓱᒃᑎᖃᙱᑦᑐᓄᑦ 
ᐃᓪᓗᒥᐅᖃᑎᖏᓐᓂᒃ. 

o ᐃᓚᖏᑦ ᓄᓇᖃᕐᑐᑦ ᐅᖃᓚᐅᕐᑐᑦ ᖃᓄᐃᓕᒍᑕᐅᒋᐊᖃᕐᒪᑦ ᐃᓄᐃᓴᓪᓕᒋᐊᕐᓗᒋᑦ ᐊᒥᓱᐊᓗᐃᑦ ᐊᒪᕈᐃᑦ; 
ᐊᒥᓱᕈᕐᐸᓪᓕᐊᖏᓐᓇᕐᒪᑕ ᐊᒪᕈᐃᑦ ᐊᒻᒪᓗ ᐱᐅᙱᑦᑐᒥᒃ ᐊᑦᑐᐃᓪᓗᑎᒃ ᑐᒃᑐᓂᒃ. 

